
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৩২
মানসিংহ।



আসি সবে মিলিলা ত্বরিত॥ নানাধনে মজুন্দার তুষিলা সবারে। সাধু সাধু তারা সবে কহে মজুন্দারে॥ মহানন্দে মজুন্দার নানা কুতুহলে। করিলেন স্নানদান সরযূর জলে॥ দিন কত সেই স্থানে বিশ্রাম করিয়া। অযোধ্যা নিবাসি লোক সংহতি লইয়া, সকল অযোধ্যাপুরী করি দরশন। শুনিলেন বাল্মীকি প্রণীত রামায়ণ॥ দাসু বাসু বিনয়ে কহিছে মজন্দারে। ভাষা করি এই কথা বুঝাও আমারে॥ সাত কাণ্ড রামায়ণ সঙ্খেপ ভাষায়। এই ছলে কহিছে ভারতচন্দ্র রায়॥





রামায়ণ কথন।




 দাসু বাসু শুন মন দিয়া। বাল্মীকিপুরাণ মত, রামের চরিত যত, সঙ্খেপে কহিব বিবরিয়া॥ এই দেশে মহারথ, ছিলা রাজা দশরথ, সূর্য্যবংশে সূর্য্যের সমান। কৌশল্যা প্রথম নারী, কেকয়ী দ্বিতীয়া তারি, তৃতীয়া সুমিত্রা অভিধান॥ হরি চারি অংশ লয়ে, চরুভাগে ভাগ হয়ে, তিন গর্ভে হৈলা চারিজন। কৌশল্যা প্রসবে রাম, কেকয়ী ভরত নাম, সুমিত্রা লক্ষ্মণ শত্রুঘন। লক্ষ্মী মিথিলায় গিয়া, যজ্ঞকুণ্ডে জনমিয়া, জনকের সুতা সীতা হৈলা। সীতাপতি রামে জানি, জনক পরম জ্ঞানি, হরধনুর্ভঙ্গ পণ কৈলা॥ বিশ্বামিত্র যজ্ঞকরে, যজ্ঞ রাখিবার তরে, রাম লক্ষ্মণেরে গেলা লয়ে। শ্রীরামের একশরে, তাড়কা রাক্ষসী মরে, মারীচ পলায় দ্রুত হয়ে॥ যজ্ঞরাখি প্রভুরাম, দিয়া জনকের ধাম, ধনুভাঙ্গি সীতা বিয়া কৈলা। অযোধ্যা যাইতে রঙ্গে, পরশুরামের সঙ্গে, পথে রণে রাম জয়ী হৈলা॥ ঘরে এল সীতারাম, সিদ্ধি হৈল মনস্কাম, দশরথ রাজ্যদিতে চায়।

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ০৩:৫৯টার সময়, ২৮ জুলাই ২০২৩ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

